
 

1. ᑭᓲᕙᑦ ᓄᓇᕗᑦ ᒐᕙᒪᐅᑉ ᐊᐅᓚᑦᑐᓐᓇᖅᑕᖓ/ᐱᔪᓐᓇᐅᑎᖓ ᓇᓄᕐᓄᑦ 
ᓇᓐᓄᒃᑕᐅᔪᓐᓇᖅᑐᓄᓪᓗ ᓄᓇᕕᐅᑉ ᐃᒪᖓᓂᑦ? ᑭᒡᓕᓯᓂᐊᖅᓯᒪᔭᑦ ᐅᖃᐅᓯᕆᓗᒍ 
ᑐᓴᐅᒪᔾᔪᑏᓪᓗ ᒪᓕᒐᖅᑎᒍᑦ ᑕᒪᑐᒧᖓ ᐱᔪᓐᓇᐅᑎᒧᑦ/ᐊᐅᓚᑦᑎᔪᓐᓇᐅᑎᒧᑦ.  

• ᓄᓇᕕᖕᒥ ᓄᓇᑖᕈᑎᓄᑦ ᐊᖏᕈᑎ ᓇᓗᓇᐃᕆᕗᖅ ᖃᓄᖅ 
ᐊᐅᓚᑦᑎᔪᓐᓇᕐᓂᖅ/ᐱᔪᓐᓇᐅᑎ ᐱᓕᕆᐊᖑᓂᐊᕐᒪᖔᑦ ᐆᒪᔪᓂᒃ ᐊᐅᓚᑦᑎᓂᕐᒧᑦ 
ᓄᓇᕕᐅᑉ ᐃᒪᖓᓂᑦ. ᓄᓇᕗᑦ ᒐᕙᒪᖓ ᐊᑎᓕᐅᖃᑕᐅᓯᒪᕗᖅ, ᑭᓯᐊᓂ 
ᐃᓚᒋᔭᐅᙱᖦᖢᓂᑦ, ᓄᓇᕕᖕᒥ ᓄᓇᑖᕈᑎᓄᑦ. ᐊᖏᖃᑎᒌᒍᑎᑎᒍᑦ 
ᐊᑎᓕᐅᖃᑕᐅᓯᒪᓂᕐᒧᑦ, ᓄᓇᕗᑦ ᒐᕙᒪᖓ ᐱᓕᕆᐊᒃᓴᖃᓕᓚᐅᖅᐳᑦ, 
ᐊᐅᓚᑦᑎᖃᑕᐅᔪᓐᓇᖅᓯᓪᓗᓂᑦ ᐱᔪᓐᓇᐅᑎᖃᓕᖅᖢᓂᓗ ᓇᓗᓇᐃᖅᓯᒪᔪᒃᑯᑦ 
ᓄᓇᕕᖕᒥ ᓄᓇᑖᕈᑎᒃᑯᑦ. 

o ᓄᓇᕕᖕᒥ ᓄᓇᑖᕈᑎᓄᑦ ᑐᑭᖏᑦ "ᒐᕙᒪᒧᑦ" "ᒥᓂᔅᑕᒧᓪᓗ" 
ᑐᑭᖃᕈᓐᓇᖅᐳᑦ ᑲᓇᑕᐅᑉ ᒐᕙᒪᖓᓄᑦ ᐅᕝᕙᓘᓐᓃᑦ ᓄᓇᕗᑦ ᒐᕙᒪᖓᓄᑦ 
(ᐊᑐᓂᓘᓐᓃᑦ) ᐊᒃᑐᐊᓂᓖᓪᓘᓐᓃᑦ ᒥᓂᔅᑕᓄᑦ, ᐃᓛᒃᑯᖓᓗᑎᒃ, 
ᐃᓗᓕᖓ ᒪᓕᒡᓗᒍ. ᓄᓇᕕᖕᒥ ᓄᓇᑖᕈᑎᓄᑦ ᓇᓗᓇᐃᖅᓯᒪᕗᖅ ᒐᕙᒪ 
ᐊᒻᒪᓗ ᒥᓂᔅᑕ ᐱᓕᕆᐊᒃᓴᖃᕐᓂᐊᕐᓂᖏᓐᓂᒃ.   

o ᓄᓇᑖᕈᑎᓄᑦ, ᒐᕙᒪ ᐱᓕᕆᐊᒃᓴᖃᓪᓚᕆᒃᐳᖅ ᐆᒪᔪᓂᒃ ᐊᐅᓚᑦᑎᓂᕐᒥᑦ 
[ᑎᑎᕋᖅᓯᒪᓂᓕᒃ 5.1.2 (j)]. ᑖᓐᓇ ᑲᒪᒋᔭᒃᓴᖅ ᑲᒪᒋᔭᐅᕗᖅ 
ᒥᓂᔅᑕᒥᑦ(ᓂᒃ) ᐃᓱᒪᓕᐅᕆᕙᒃᖢᑎᒃ ᐊᖏᕐᓂᐊᕐᒪᖔᑦ, 
ᐊᔪᖅᑎᑦᑎᓂᐊᕐᒪᖔᑦ, ᐊᓯᔾᔩᓂᐊᕐᒪᖔᓪᓘᓐᓃᑦ ᐃᓱᒪᓕᐅᕆᔭᐅᔪᓂᒃ 
ᓄᓇᕕᖕᒥ ᐃᒪᓕᕆᔩᑦ ᑲᑎᒪᔨᖏᑦᑕ. ᒐᕙᒪᐅᔪᑦ ᑲᒪᒋᔭᒃᓴᖃᖅᐳᑦ 
ᐊᑐᓕᖅᑎᑦᑎᓂᕐᒥᑦ ᑲᑎᒪᔨᑦ ᐃᓱᒪᓕᐅᕆᔭᖏᓐᓂᑦ. 

• ᓄᓇᕗᑦ ᒐᕙᒪᖓ ᐊᐅᓚᑦᑎᔪᓐᓇᖅᐳᖅ ᕿᑭᖅᑕᓂᑦ ᓄᓇᕕᐅᑉ ᐃᒪᖏᓐᓂᑦ 
ᓅᑕᐅᓯᒪᔪᑦ ᕿᑭᖅᑕᓄᑦ ᓄᓇᑦᓯᐊᕐᒧᑦ ᓄᓇᕗᒻᒨᓕᖅᖢᓂᑦ ᓴᖅᑭᑕᐅᒐᒥᑦ 
1999−ᒥᑦ. ᒐᕙᒪᑐᖃᒃᑯᑦ ᓄᓇᕗᑦ ᐱᖁᔭᖓ ᐋᖅᑮᕗᖅ ᓄᓇᕗᑦ 
ᐱᖃᓯᐅᔾᔨᓂᖓᓂᑦ "ᕿᑭᖅᑕᑦ ᑕᓯᐅᔭᕐᔪᐊᒥ, ᓯᕿᓂᕐᒥᐅᓂ ᐊᒻᒪᓗ ᐅᖓᕙᒥᑦ 
ᒫᓂᑑᐸᒦᙱᑦᑐᑦ, ᐋᓐᑎᐅᕆᐅ ᐅᕝᕙᓘᓐᓃᑦ ᑯᐸᐃᖕᒥ" [s. 3 (b)].  

• ᓄᓇᕗᑦ ᒐᕙᒪᖓ ᐱᔪᓐᓇᐅᑎᖃᖅᐳᖅ ᓇᓄᕐᓄᑦ ᓄᓇᕗᒻᒥ ᐆᒪᔪᓕᕆᓂᕐᒧᑦ 
ᐱᖁᔭᖅᑎᒍᑦ ᐃᓂᒋᔭᖏᓐᓂᑦ ᓄᓇᕕᖕᒥ ᐃᒪᖓᓂᑦ ᓄᓇᕗᒻᒦᑦᑐᓄᑦ. 
ᐆᒪᔪᓕᕆᓂᕐᒧᑦ ᐱᖁᔭᖅ ᐊᑐᖅᐳᖅ ᓄᓇᕗᓕᒫᒧᑦ, ᓄᓇᕗᑦ 
ᓄᓇᖁᑎᖓᓄᑐᐊᖑᙱᑦᑐᖅ [s. 6(1)].  

• ᒐᕙᒪᑐᖃᒃᑯᑦ ᓄᓇᕗᒻᒥ ᐱᖁᔭᖓ ᐱᔪᓐᓇᖅᑎᑦᑎᕗᖅ ᒪᓕᒐᓕᐊᑎᒍᑦ 
ᐱᔪᓐᓇᐅᑎᓂᒃ ᓄᓇᕗᒻᒥ ᒪᓕᒐᓕᐅᕐᕕᖕᒥᑦ ᐆᒪᔪᓕᕆᓂᕐᒧᑦ, ᐱᖃᓯᐅᑎᓪᓗᒋᑦ 
"ᐸᐸᑦᑎᓂᖅ ᐱᓇᓱᒃᑕᐅᕙᒃᑐᓂᑦ ᓄᓇᕗᒻᒥ" [s. 23(1)(s)].  

o ᑖᓐᓇ ᐱᔪᓐᓇᐅᑎ ᒪᓕᒃᐳᖅ ᑭᒡᓕᖃᕈᑕᐅᔪᕐᒥᑦ "ᒪᓕᒐᓕᐅᕐᕕᒃ 
ᒪᓕᒐᓕᐅᔾᔮᖏᑦᑐᖅ ᐃᓚᒍᑖ 23−ᑎᒍᑦ ᑭᒡᓕᖃᕈᑕᐅᔪᓂᒃ 
ᐊᔪᖅᑎᑦᑎᔪᓂᒡᓘᓐᓃᑦ ᓄᓇᖃᖅᑳᖅᓯᒪᔪᕐᓂᑦ ᐃᓄᖕᓂᓪᓘᓐᓃᑦ 
ᐊᖑᓇᓱᒍᓐᓇᕐᓂᕐᒧᑦ, ᐃᓐᓄᒃᓯᒪᙱᑦᑐᑦ ᒐᕙᒪᒃᑯᑦ ᓄᓇᖁᑎᖏᓐᓂᑦ, 
ᓂᕆᔭᒃᓴᓄᑦ ᐱᓇᓱᐊᑐᐃᓐᓇᕐᓂᐅᑉ ᐊᓯᐊᓂᑦ ᓇᓗᓇᐃᖅᑕᐅᓯᒪᔪᖅ 
ᒥᓂᔅᑕᖏᑦᑕ ᑲᑎᒪᔨᖏᓐᓄᑦ ᓄᖑᑕᐅᑐᐃᓐᓇᕆᐊᖃᕐᓂᖏᓐᓂᑦ" [s. 24].  



o ᓇᓄᐃᑦ ᓇᓗᓇᐃᖅᑕᐅᓯᒪᕗᑦ ᓄᖑᑐᐃᓐᓇᕆᐊᖃᕐᓂᖏᓐᓂᒃ, 
ᑲᔪᓯᓪᓗᓂᑦ ᓄᓇᕗᒻᒥ ᒪᓕᒡᓗᒍ s. 249 ᒐᕙᒪᑐᖃᒃᑯᑦ ᑮᓇᐅᔭᖅᑐᕈᑎᑦ 
ᐊᑐᓕᖅᑎᑕᐅᓂᖏᓐᓄᑦ ᐱᖁᔭᕐᒥᑦ, 2018, No. 1. 

• ᓄᓇᕗᒻᒥ ᒪᓕᒐᓕᐅᕐᕕᒃ ᒪᓕᒐᓕᐅᖅᑎᑕᐅᔪᓐᓇᕆᕗᖅ "ᐊᑐᓕᖅᑎᑦᑎᔾᔪᑕᐅᓗᓂᑦ 
[ᓄᓇᕗᒻᒥ ᐊᖏᕈᑎᒥᑦ] ᓇᓕᐊᑐᐃᓐᓇᕐᓘᓐᓃᑦ ᓄᓇᑖᕐᓂᕐᒧᑦ ᐊᖏᕈᑎᒥᑦ 
ᓄᓇᖃᖅᑳᖅᓯᒪᔪᓄᑦ ᑎᓕᔭᐅᓯᒪᔪᑦ ᒥᓂᔅᑕᖏᑕ ᑲᑎᒪᔨᖏᓐᓄᑦ" [s. 25].  

o ᑐᑭᖃᑦᑎᐊᖅᑐᒃᑯᑦ ᑭᒡᓕᖃᕈᑕᐅᔪᑦ ᐃᓄᖕᓂᒃ ᓇᓐᓄᒃᑕᐅᔪᓐᓇᖅᑐᑦ 
ᐊᑐᖅᑕᐅᔪᓐᓇᖅᑐᖅ ᐸᐸᑦᑎᓇᓱᐊᖅᑎᓪᓗᒋᑦ, ᑭᒃᑯᑐᐃᓐᓇᕐᓄᑦ 
ᐋᓐᓂᐊᖃᖅᑕᐃᓕᓂᕐᒧᑦ, ᑭᒃᑯᑐᐃᓐᓇᕐᓄᓪᓘᓐᓃᑦ 
ᐊᑦᑕᕐᓇᖅᑕᐃᓕᑎᑦᑎᓂᕐᒧᑦ ᓄᓇᕕᒻᒥ ᓄᓇᑖᕈᑎᑎᒍᑦ [s. 5.5.3] ᐊᒻᒪᓗ 
ᓄᓇᕗᒻᒥ ᐊᖏᕈᑎᑎᒍᑦ [s. 5.3.3].  

2. ᓄᓇᕗᑦ ᒐᕙᒪᐅᑉ ᑕᐅᑐᒃᑕᖓᒍᑦ, "ᒥᓂᔅᑕ ᑲᒪᒋᔭᓕᒃ" ᑲᑎᒪᔨᑦ ᑐᓐᓂᖅᑯᑎᖃᕋᔭᖅᖢᑎᒃ 
ᐊᐅᓚᑦᑎᓂᕐᒧᑦ ᐃᓱᒪᓕᐅᕆᔭᖓᓂᑦ ᓇᓄᕐᓄᑦ ᒪᓕᒡᓗᒍ ᐃᓚᖓᑦ 5.5 ᓄᓇᕕᖕᒥ 
ᓄᓇᑖᕈᑎᒥᑦ? ᐊᑐᓂᐅᒍᓂᓗ ᒥᓂᔅᑕᓄᑦ ᓄᓇᕗᑦ ᒐᕙᒪᖓᓂ ᐊᒻᒪᓗ ᑲᓇᑕᐅᑉ 
ᒐᕙᒪᒃᑯᖏᓐᓂ, ᐊᔾᔨᒌᙱᑦᑐᓃᓐᓂᖏᑦ ᖃᓄᖅ ᐊᐅᓚᑕᐅᓇᔭᖅᐸᑦ?  

• ᓇᓗᓇᐃᖅᑕᐅᓯᒪᓪᓗᓂᑦ ᐃᖅᑲᓇᐃᔭᖅᑎᓂᒃ 2024−ᒥ ᒪᓐᑐᕆᐊᒥ 
ᓂᕕᖓᑖᓅᙱᑦᑐᓄᑦ ᑭᒡᓕᒋᔭᐅᔪᓄᑦ ᑲᑎᒪᔾᔪᑎᖃᖅᑎᓪᓗᒋᑦ 
ᓇᓗᓇᐃᖅᑕᐅᒐᔪᒃᖢᓂᓗ ᑎᑎᖅᑲᑎᒍᑦ ᑲᑎᒪᔨᓄᑦ, ᖁᓕᕇᓕᕇᒃᐳᑦ 
ᒐᕙᒪᑐᖃᒃᑯᓐᓂ ᓄᓇᕗᑦ ᒐᕙᒪᖓᓂᓗ ᒥᓂᔅᑕᑦ. ᐱᔾᔪᑕᐅᔪᓄᑦ ᓇᓗᓇᙱᑦᑐᒃᑯᑦ 
ᒐᕙᒪᑐᖃᒃᑯᑦ ᐱᔪᓐᓇᕐᕕᖃᕐᕕᖏᓐᓂ ᑕᕆᐅᕐᒧᑦ (ᐆᒃᑑᑦ, ᕿᓚᓗᒃᑲᓂᒃ 
ᐊᐅᓚᑦᑎᓂᖅ), ᑕᒪᒃᑯᐊ ᒐᕙᒪᑐᖃᒃᑯᑦ ᒥᓂᔅᑕᖓᓂᑐᐊᖅ ᑲᒪᒋᔭᐅᕗᑦ. 
ᖁᓕᕇᓕᕇᒃᑯᑎᒃ ᐱᔪᓐᓇᕐᓂᖃᕐᕕᐅᔪᑦ (ᐆᒃᑑᑦ, ᓇᓄᓕᕆᓂᖅ), 
ᑲᒪᒋᔭᐅᔭᕆᐊᖃᓕᕋᔭᖅᐳᖅ ᐊᑐᓂ ᒥᓂᔅᑕᓄᑦ. ᐱᓕᕆᐊᓴᓕᒃ ᓄᓇᕗᑦ 
ᑲᓇᑕᐅᓪᓗ ᒐᕙᒪᖓᓂ ᒥᓂᔅᑕᐅᔪᑦ ᐃᓱᒪᒋᔭᐅᔭᕆᐊᓖᑦ "ᒥᓂᔅᑕ ᑲᒪᒋᔭᓕᒃ" 
ᓄᓇᕕᒻᒥ ᐃᒪᓕᕆᔨᑦ ᑲᑎᒪᔨᖏᓐᓄᑦ ᓇᓄᕐᓂᒃ ᐊᐅᓚᑦᑎᓂᕐᒧᑦ 
ᐃᓱᒪᓕᐊᕆᔭᐅᔪᓄᑦ. 

• ᖃᓄᖅ ᐃᓱᒪᒋᔭᐅᔪᑦ ᐊᔾᔨᒌᖏᓐᓂᖏᑦ ᐋᖅᑭᒃᑕᐅᓇᔭᕐᒪᖔᑦ ᒥᓂᔅᑕᐅᔪᓄᑦ, 
ᑕᒪᓐᓇ ᐊᐱᖅᑯᑎᑐᐃᓐᓇᐅᔪᖅ. ᑕᒪᓐᓇ ᑲᒪᒋᔭᐅᒐᔭᖅᑐᒃᓴᐅᔪᖅ ᐊᑐᓂ ᒥᓂᔅᑕᑦ 
ᐃᖅᑲᓇᐃᔭᖅᑎᖏᓐᓂᒃ ᑐᓴᐅᒪᖃᑎᒌᖕᓂᒃᑯᑦ ᐋᖅᑭᒋᐊᕈᑎᒥᖕᓂᑦ 
ᖃᓄᐃᔾᔪᑕᐅᔪᕐᒧᑦ, ᑭᖑᓂᖓᒍᑦ ᒥᓂᔅᑕᐅᔪᑦ ᐅᖃᖃᑎᒌᓕᕐᓗᑎᒃ.  

• ᓄᓇᕗᑦ ᒐᕙᒪᖓ ᐱᓕᕆᖃᑎᖃᕋᔭᖅᑐᖅ ᑲᓇᑕᐅᑉ ᒐᕙᒪᒃᑯᖏᓐᓂ 
ᐋᖅᑮᓇᓱᐊᕐᓂᕐᒧᑦ ᐊᖏᖃᑎᒌᒍᑕᐅᙱᑦᑐᓄᑦ ᐃᓱᒪᓕᐅᕆᖃᑎᒌᒡᓗᑎᓪᓗ 
ᒥᓂᔅᑕᐅᔪᑦ, ᐊᔪᕐᓇᙱᑦᑐᒃᑯᑦ. ᑭᓯᐊᓂᓕ, ᐅᒃᑯᐃᖓᕗᖅ ᒐᕙᒪᐅᔪᓄᑦ 
ᐋᒃᑳᖅᓯᓂᖅ ᐊᓯᔾᔩᓂᕐᓘᓐᓃᑦ ᐃᓱᒪᓕᐅᕆᔭᐅᔪᕐᒥᑦ, ᐱᖃᑖ ᒐᕙᒪᐅᔪᖅ 
ᐊᖏᖅᓯᔪᒪᒐᓗᐊᖅᑎᓪᓗᒍ. ᐊᑐᓕᖅᑎᑦᑎᔪᓐᓇᖅᐳᑦ ᑭᓯᐊᓂ ᐊᑐᓂ ᒐᕙᒪᐅᔪᑦ 
ᐊᖏᕈᑎᒃ ᐃᓱᒪᓕᐅᕆᔭᐅᔪᕐᒥᑦ.  

3. ᓄᓇᕗᑦ ᒐᕙᒪᐅᑉ ᑕᐅᑐᒃᑕᖓᒍᑦ, ᓇᓕᐊᒃ ᒐᕙᒪᐅᔪᖅ (ᓄᓇᕗᑦ ᑲᓇᑕᐅᓪᓘᓐᓃᑦ 
ᒐᕙᒪᖓ) ᑲᒪᒋᔭᖃᕐᓂᐊᕐᒪᖔᑦ ᐊᑐᓕᖅᑎᑦᑎᓂᕐᒧᑦ ᐃᓱᒪᓕᐅᕆᔭᐅᔪᕐᒥᑦ ᒪᓕᒡᓗᒍ 
5.5.10 ᐊᒻᒪᓗ 5.5.21 ᓄᓇᕕᒻᒥ ᓄᓇᑖᕈᑎ? ᓱᓕᒃᑲᓐᓂᖅ, ᐊᑐᐃᓐᓇᐅᑎᑦᑎᒋᑦ 
ᒪᓕᒐᖅᑎᒍᑦ ᑭᒡᓕᓯᓂᐊᖅᓯᒪᔭᕐᓂᑦ ᑐᓴᐅᒪᔾᔪᑎᓂᒡᓗ ᓇᓗᓇᐃᔭᕐᓗᒍᑦ ᒪᓕᒐᖅᑎᒍᑦ 



ᑐᙵᕕᐅᔪᑦ ᓄᓇᕗᑦ ᒐᕙᒪᐅᑉ ᐱᓕᕆᐊᒃᓴᖓ ᓄᓇᕕᒻᒥ ᐃᒪᓕᕆᔨᑦ ᑲᑎᒪᔨᖏᑦᑕ 
ᐃᓱᒪᓕᐅᕆᔭᖓᓂᑦ ᐊᑐᓕᖅᑎᑦᑎᓂᕐᒧᑦ.   

• ᐊᑐᓂ ᒐᕙᒪᐅᔪᑦ ᐊᑐᓕᖅᑎᑦᑎᓂᕐᒧᑦ ᑲᒪᒋᔭᒃᓴᖃᖅᐳᑦ ᓇᓐᓄᓄᑦ. ᑲᓇᑕᐅᑉ 
ᓄᓇᕗᓪᓗ ᒐᕙᒪᒃᑯᖏᑦ ᑲᒪᒋᔭᒃᓴᖃᖅᐳᑦ ᐊᑐᓕᖅᑎᑦᑎᓂᕐᒧᑦ 
ᐃᓱᒪᓕᐅᕆᔭᐅᔪᕐᓂᑦ ᐅᕘᓇ s. 5.5.10 ᐊᒻᒪᓗ s. 5.5.21, ᐃᓛᒃᑯᑦ, 
ᐃᓱᒪᓕᐅᕆᔭᐅᔪᖅ ᐱᔪᓐᓇᕐᕕᖃᕐᕕᒋᒍᓂᐅᒃ. ᓇᓄᐃᑦ ᐊᑐᓂ ᑲᓇᑕᐅᑉ 
ᓄᓇᕗᓪᓗ ᒐᕙᒪᒃᑯᖏᑦᑕ ᐱᔪᓐᓇᕐᓂᖃᕐᕕᒋᕚ.   

• ᓄᓇᕗᑦ ᒐᕙᒪᖓ ᐃᓱᒪᓕᐅᕆᓂᕐᒧᑦ ᐱᓕᕆᐊᒃᓴᖃᕋᔭᖅᐳᖅ ᒪᓕᒡᓗᒋᑦ s. 
5.5.14-5.5.21, 5.5.22, ᐊᒻᒪᓗ 5.5.23 ᓄᓇᕕᒻᒥ ᓄᓇᑖᕈᑎᒃᑯᑦ. 

• ᓄᓇᕗᑦ ᒐᕙᒪᖓ ᐊᐅᓚᑦᑎᓂᕐᒧᑦ ᑲᒪᒋᔭᒃᓴᖃᖅᐳᖅ "ᐆᒪᔪᓂᒃ" ᓇᓗᓇᐃᖅᓯᒪᔪᑦ 
ᓄᓇᕗᒻᒥ ᐆᒪᔪᓕᕆᓂᕐᒧᑦ ᐱᖁᔭᕐᒥᑦ,s. 2. ᑖᓐᓇ ᐆᒪᔪᓂᒃ ᐊᐅᓚᑦᑎᓂᕐᒧᑦ 
ᐱᔪᓐᓇᕐᓂᖃᕐᕕᐅᔪᖅ ᑕᒪᐃᓐᓄᑦ ᐆᒪᔪᓅᕗᖅ (ᑭᓯᐊᓂ ᐃᖃᓗᒃ ᐊᒻᒪᓗ ᑕᕆᐅᕐᒥᑦ 
ᐱᕈᖅᑐᑦ) ᑭᓯᐊᓂ ᐱᔪᓐᓇᕐᕕᖃᕐᓂᖅ ᐱᓯᒪᔭᐅᒍᓂᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᒐᕙᒪᑐᖃᒃᑯᑦ ᐱᖁᔭᖓᒍᑦ; ᐆᒃᑑᑎᒋᓗᒍ, ᑲᓇᑕᐅᑉ ᒐᕙᒪᒃᑯᖏᑦ 
ᐱᔪᓐᓇᕐᕕᖃᖅᐳᑦ ᑕᕆᐅᕐᒥᐅᑕᕐᓄᑦ, ᓲᕐᓗ ᕿᓚᓗᒐᖅ, ᐅᑯᑎᒎᓇᖅ 
ᐃᒪᕐᒥᐅᑕᓕᕆᓂᕐᒧᑦ ᐱᖁᔭᖅ (ᓇᓗᓇᐃᖅᓯᒪᓪᓗᓂᑦ "ᐃᖃᓗᒃ" 
ᐱᖃᓯᐅᔾᔭᐅᓯᒪᓂᖓᓂᑦ "ᑕᕆᐅᕐᒥᑦ ᐆᒪᔪᕐᓂᑦ") ᐊᒻᒪᓗ ᐃᒪᕐᒥᐅᑕᓄᑦ ᐆᒪᔪᓄᑦ 
ᐊᑐᐊᒐᐃᑦ.    
 
ᓄᓇᕗᒻᒥᑦ ᐆᒪᔪᓕᕆᓂᕐᒧᑦ ᐱᖁᔭᖅ, s. 2: 
 
"ᐆᒪᔪᑦ" ᑐᑭᖃᖅᐳᖅ ᐱᕈᖅᑐᑦ ᓂᕐᔪᑎᓪᓗ ᐊᑐᐊᒐᕐᒧᑦ ᐊᑐᖅᑐᑦ ᐃᓚᒃᑲᓐᓂᖏᑦ 
6(2) ᐊᒻᒪᓗ (3)−ᒥᑦ, ᐱᖃᓯᐅᑎᓪᓗᒋᑦ ᑕᒪᐃᓐᓂᑦ ᑭᓱᑯᑦᑎᖏᑦ ᐱᖁᑎᓕᐊᓪᓗ 
ᐆᒪᔪᕐᓂᑦ;  
 
6. (1) ᑖᓐᓇ ᐱᖁᔭᖅ ᐊᑐᖅᐳᖅ ᓄᓇᕘᓕᒫᒥ. 
 
ᐊᑐᕐᓂᖓ ᐆᒪᔪᓄᑦ ᐃᓂᖏᓐᓄᓪᓗ 
(2) ᑖᓐᓇ ᐱᖁᔭᖅ ᐊᑐᖅᐳᖅ ᒪᑯᐊ ᐱᔾᔪᑎᒋᓪᓗᒋᑦ 
(a) ᓄᓇᒦᑦᑐᓕᒫᑦ, ᐃᒪᕐᒥᑦ, ᑎᖕᒥᐊᑦ ᐊᒻᒪᓗ ᓄᓇᒥᐅᑕᑦ/ᐃᒪᕐᒥᐅᑕᑦ ᐱᕈᖅᑐᑦ 
ᓂᕐᔪᑎᓪᓗ ᓯᓚᒥᐅᑕᑦ ᓄᓇᒥᐅᑕᓪᓘᓐᓃᑦ; 
(b) ᑭᓱᑯᑦᑎᓕᒫᖏᑦ ᐱᖁᑎᓕᐊᓕᒫᓪᓗ ᐆᒪᔪᕐᓂᑦ; ᐊᒻᒪᓗ 
(c) ᐃᓂᒋᔭᐅᔪᓕᒫᑦ ᐆᒪᔪᕐᓂᑦ. 
 
ᑭᑭᑕᐅᓯᒪᔪᑦ 
(3) ᐅᑯᐊ ᒪᓕᒐᖏᑦ ᐊᑐᖅᑕᐅᖃᑦᑕᖏᑦᑐᑦ 
(a) ᐆᒪᔪᖅ ᐃᖃᓘᒍᓂ, ᓇᓗᓇᐃᖅᓯᒪᔪᑐᑦ ᐃᓚᖓ 2−ᒥᑦ ᐃᒪᕐᒥᐅᑕᓕᕆᓂᕐᒧᑦ 
ᐱᖁᔭᕐᒥᑦ (ᑲᓇᑕ); 
(b) ᑕᕆᐅᕐᒥᑦ ᐱᕈᖅᑐᖅ, ᓇᓗᓇᐃᖅᓯᒪᔪᑐᑦ ᐃᓚᖓ 47−ᒥᑦ 
ᐃᒪᕐᒥᐅᑕᓕᕆᓂᕐᒧᑦ ᐱᖁᔭᕐᒥᑦ (ᑲᓇᑕ); ᐅᕝᕙᓘᓐᓃᑦ 
(c) ᖁᐱᖅᕈᐊᕐᔪᐃᑦ ᖁᐱᕐᕈᓪᓘᓐᓃᑦ. 
 



ᑎᒍᐊᕆᔭᐅᕙᒃᑐᑦ ᓂᕐᔪᑎᑦ 
(4) ᑖᓐᓇ ᐱᖁᔭᖅ ᐊᑐᖅᐳᖅ ᑎᒍᐊᕆᔭᐅᕙᒃᑐᑦ ᓂᕐᔪᑎᓄᑦ 
ᓇᓗᓇᐃᖅᑕᐅᓯᒪᔪᕐᓄᑦ. 

4. ᑭᖑᓪᓕᖅᐹᒥ, ᐊᑐᓕᖅᑎᑕᐅᔭᕆᐊᖃᕈᓂᑦ ᐊᑐᓂ ᓄᓇᕗᑦ ᒐᕙᖓᓂᑦ ᒐᕙᒪᑐᖃᒃᑯᓐᓂᓗ, 
ᖃᓄᕐᓕ ᑖᒃᑯᐊ ᐱᓕᕆᖃᑎᒌᖕᓂᐊᖅᐸᑦ ᑲᒪᒋᔭᒃᓴᒥᖕᓂᑦ? ᑭᓲᕙᑦ ᐊᐅᓚᔾᔪᑏᑦ 
ᐊᑐᒐᒃᓴᓪᓗ ᒫᓐᓇ ᐊᑐᖅᑐᑦ ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑕ ᓇᓗᓇᐃᕆᔾᔪᑎᖏᑦ 
ᐱᓕᕆᐊᒃᓴᖏᑦ ᐱᓕᕆᒐᓗᐊᕐᒪᖔᑦ ᐊᑐᖅᑎᑦᑎᓂᕐᒧᑦ ᑲᑎᒪᔨᖏᑕ 
ᐃᓱᒪᓕᐅᕆᔭᖏᓐᓂᒃ?  

• ᓄᓇᕗᑦ ᒐᕙᒪᖓᑦ ᐱᓕᕆᐊᖃᕈᒪᓪᓚᕆᒃᐳᖅ ᐱᓕᕆᐊᒃᓴᖏᓐᓂᑦ ᓄᓇᕕᒻᒥ 
ᓄᓇᑖᕈᑎᑎᒍᑦ. ᓄᓇᑖᕈᑎᓄᑦ ᐊᖏᕈᑎᑦ ᐊᑐᒐᒃᓴᓪᓗᐊᑕᐅᕗᑦ ᒐᕙᒪᐅᔪᑦ 
ᒪᓕᒐᖅᑎᒍᑦ ᐱᓕᕆᐊᒃᓴᖏᓐᓄᑦ.  

• ᓄᓇᕗᑦ ᑲᓇᑕᐅᓪᓗ ᒐᕙᒪᒃᑯᖏᑦ ᐃᓚᐅᕗᑦ ᖃᓄᑯᓘᔭᖅ 
ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᑦ ᑲᑎᒪᔨᕋᓛᓂᒃ/ᐱᓕᕆᖃᑎᒌᒃᑐᓂᒃ/ᐊᓯᖏᓪᓗ 
ᐃᖅᑲᓇᐃᔭᖅᑎᓂᒃ ᒥᓂᔅᑕᓄᑦ. ᐊᑐᓂ ᐃᓚᐅᒋᕗᑦ ᓄᓇᕕᒻᒥ ᐃᒪᓕᕆᔨᑦ/ᐄᔫ 
ᐆᒪᔪᓕᕆᔨᒃᑯᖏᑕ ᑲᑎᒪᔨᖏᑦᑕ ᐱᓕᕆᐊᕆᔭᖏᓐᓄᑦ ᐱᔭᕆᐊᖃᕌᖓᑦ. ᑕᐃᒪᓕ, 
ᖃᓄᖅ ᒪᕐᕉᒃ ᒐᕙᒪᐅᔪᑦ ᐱᓕᕆᖃᑎᒌᖃᑦᑕᕐᒪᖔᑦ ᑲᒪᒋᔭᐅᔪᒃᓴᐅᕗᖅ ᓇᖕᒥᓂᖅ.  

• ᐊᑐᓕᖅᑎᑦᑎᔨᑦ ᑲᑎᒪᔨᑦ/ᑲᑎᒪᔨᕋᓛᑦ ᐱᑕᖃᖅᑐᑦ ᓄᓇᑖᕈᑎᑦ ᑐᓴᐅᒪᔾᔪᑎᓄᑦ 
ᖃᓄᐃᓕᐅᕈᑎᖃᖅᑎᑕᐅᔪᓐᓇᖅᑐᑦ ᑲᒪᒋᔭᖃᕐᓗᑎᒡᓘᓐᓃᑦ 
ᖃᓄᐃᓕᐅᙱᓗᐊᕈᑕᐅᔪᓄᑦ. ᑕᑯᓗᒍᑦᑕᐅᖅ ᓄᓇᕕᖕᒥ ᓄᓇᑖᕈᑎᓄᑦ ᐊᖏᕈᑎ 
ᐊᑐᓕᖅᑎᑕᐅᕙᓪᓕᐊᔪᑦ ᐸᕐᓇᐅᑦ. 

• ᓄᓇᕗᑦ ᒐᕙᒪᖓ ᒫᓐᓇ ᑕᑎᖃᖅᐳᖅ ᑮᓇᐅᔭᖃᖅᑎᑕᐅᓂᕐᒥᑦ ᑲᓇᑕᐅᑉ 
ᒐᕙᒪᖓᓂ, ᐋᔩᔾᔪᑕᐅᖃᑦᑕᖅᑐᒃᑯᑦ, ᐊᑐᖅᑎᑦᑎᓂᕐᒧᑦ ᐱᓕᕆᐊᒃᓴᖏᓐᓂᑦ 
ᓄᓇᑖᕐᓂᕐᒧᑦ ᐊᖏᕈᑎᑎᒍᑦ. ᑲᓇᑕᐅᑉ ᒐᕙᒪᖓ ᑲᒪᒋᔭᒃᓴᖃᓕᓚᐅᖅᐳᖅ 
ᑮᓇᐅᔭᖃᖅᑎᑦᑎᓂᕐᒥᑦ ᓄᓇᑖᕐᓂᕐᒧᑦ ᐊᖏᕈᑎᒥᒃ ᐊᑐᓕᖅᑎᑦᑎᓂᕐᒧᑦ 
ᐊᖏᕈᑎᑎᒍᑦ s. 23.4.1-2 ᐊᒻᒪᓗ ᓄᓇᕕᖕᒥ ᓄᓇᑖᕈᑎᓄᑦ ᐊᖏᕈᑎ 
ᐊᑐᓕᖅᑎᑕᐅᕙᓪᓕᐊᔪᑦ ᐸᕐᓇᐅᑦ. ᑮᓇᐅᔭᖃᖅᑎᑕᐅᑦᑎᐊᕆᐊᖃᖅᐳᑦ 
ᐃᑲᔪᖅᑐᕈᒪᓪᓗᒍ ᓄᓇᕗᑦ ᒐᕙᒪᐅᑉ ᐊᕙᑎᓕᕆᓂᕐᒧᑦ ᐱᓕᕆᐊᒃᓴᖏᑦ, 
ᐱᖃᓯᐅᑎᓪᓗᒋᑦ ᐱᔪᓐᓇᐅᑏᑦ, ᐊᖑᓂᒃᑕᐅᔪᑦ ᒥᒃᓵᓄᑦ ᓄᐊᑦᑎᓂᖅ, 
ᐊᑐᖅᑎᑦᑎᓂᖅ ᐆᒪᔪᓕᕆᓂᕐᒧᑦ ᒪᓕᒐᕐᓂᑦ, ᐊᕙᑎᒥᒃ ᖃᐅᔨᓴᕐᓂᕐᒧᑦ ᓄᓇᒥᒡᓗ 
ᐊᑐᕐᓂᕐᒧᑦ ᐱᕙᒌᔭᐃᓂᖅ.  

• ᓄᓇᕗᑦ ᒐᕙᒪᖓ ᐊᑐᓲᖑᕗᖅ ᐊᑐᒐᒃᓴᕐᓂᑦ ᐆᒪᔪᓕᕆᓂᕐᒧᑦ ᐱᖁᔭᕐᒥᑦ 
ᐊᑐᐊᒐᕐᓂᓪᓗ ᐊᑐᖅᑎᑦᑎᓂᕐᒧᑦ ᓄᓇᕕᒻᒥ ᐃᒪᓕᕆᔨᑦ ᑲᑎᒪᔨᖏᑦᑕ 
ᐃᓱᒪᓕᐅᕆᔭᖏᓐᓂᒃ ᓄᓇᕗᑦ ᐃᓗᐊᓂᑦ. ᑭᓯᐊᓂ, ᐊᑐᓂ ᐱᔪᓐᓇᕐᓂᖃᕐᕕᐅᔪᓄᑦ 
ᐆᒪᔪᕐᓄᑦ ᓲᕐᓗ ᓇᓄᐃᑦ, ᐱᓕᕆᖃᑎᒌᖕᓂᖅ ᐊᑐᖅᑎᑦᑎᓂᕐᒧᑦ − ᐆᒃᑑᑦ, 
ᖃᐅᔨᓴᕐᓂᖅ, ᓇᐅᑦᑎᖅᓱᕐᓂᖅ, ᐊᑐᖅᑎᑦᑎᓂᕐᓗ ᖃᓄᑐᐃᓐᓇᖅ 
ᐊᖑᓂᒃᑕᐅᔪᓐᓇᖅᑐᓄᑦ − ᐱᒻᒪᕆᐅᓕᖃᑦᑕᖅᐳᖅ.  

• ᓄᓇᕕᒻᒥ ᐃᒪᓕᕆᔨᑦ ᑲᑎᒪᔨᖏᑦ ᐃᓱᒪᓕᐅᕆᒍᑎᒃ ᐊᖏᖅᑕᐅᒍᓂᓗ ᒥᓂᔅᑕᒥᑦ 
(ᒪᓕᒡᓗᒍ s. 5.5.21), ᐃᓱᒪᓕᐅᕆᔭᖅ ᒪᓕᒐᓕᐊᖑᓂᐊᖅᐳᖅ ᓄᓇᕗᒻᒥ 
ᐆᒪᔪᓕᕆᓂᕐᒧᑦ ᐱᖁᔭᖅᑎᒍᑦ, ᑲᒪᒋᔭᐅᖁᓪᓗᒍᑦ ᐊᖑᓂᒃᑕᐅᕙᒃᑐᑦ ᐃᓂᖓᓂᑦ 
ᓄᓇᕗᒻᒥ ᐱᔪᓐᓇᕐᓂᖃᕐᕕᒋᔭᖓᒍᑦ ᓄᓇᕕᖕᒥ ᐊᖑᓇᓱᒃᑎᓄᑦ.  



• ᐊᖑᓂᒃᑕᐅᔪᓄᑦ ᓇᐅᑦᑎᖅᓱᕐᓂᕐᒧᑦ, ᓄᓇᕕᒻᒥ ᐊᖑᓇᓱᒃᑏᑦ 
ᐅᓂᒃᑳᖃᑦᑕᕆᐊᖃᖅᐳᑦ ᐊᖑᓂᒃᑕᒥᖕᓂᑦ ᖃᓂᒋᓛᖓᓄᑦ ᓄᓇᕕᒻᒥ 
ᐆᒪᔪᓕᕆᔨᒃᑯᑦ ᑎᑎᕋᕐᕕᐅᓄᑦ. ᖃᐅᔨᒪᕙᕗᑦ ᓈᒻᒪᙱᓐᓂᖓᓂᑦ 
ᐅᖃᐅᓯᐅᔭᕆᐊᖃᖅᖢᓂᓗ ᑲᒪᒋᔭᐅᓗᓂᓗ ᐊᒃᑑᑎᑕᐅᓯᒪᔪᕐᓄᑦ 
ᐊᐅᓚᑦᑎᔨᐅᔪᓄᓪᓗ.  

• ᐋᖅᑭᒋᐊᕈᑎᑦᑎᐊᕙᐅᓛᖑᓇᔭᖅᑐᖅ ᐊᖑᓂᒃᑕᐅᔪᑦ ᐅᓂᒃᑲᐅᓯᐅᕙᒡᓗᑎᒃ 
ᓄᓇᕕᒻᒥ ᐊᖑᓇᓱᒃᑎᓂᑦ ᓄᓇᓕᖏᓐᓂᑦ; ᑖᓐᓇ ᓴᖅᑭᑕᐅᓚᐅᖅᐳᖅ ᒪᓐᑐᕆᐊᒥ 
ᑲᑎᒪᑎᓪᓗᒋᑦ ᐊᖑᕕᒐᖅ ᓇᖕᒥᓂᕆᔪᒪᓇᔭᖅᖢᓂᐅᒃ. ᐃᖅᑲᓇᐃᔭᖅᑎᑦ 
ᓇᓗᓇᐃᓚᐅᖅᐳᑦ ᐃᑲᔪᖅᑐᐃᓂᕐᒥᓂᒃ ᑕᒪᑐᒥᖓ ᑐᒃᓯᕋᐅᑕᐅᔪᕐᒥᑦ, 
ᑐᑭᓯᐅᒪᓪᓗᑎᒃ ᐅᖃᐅᓯᐅᒃᑲᓐᓂᕆᐊᖃᕐᓂᖓᓂᒃ ᑲᒪᒋᔭᐅᑦᑎᐊᖁᓪᓗᒍᑦ. 
ᐅᖃᖃᑎᒌᖏᓐᓇᕐᓂᐊᕈᒪᕗᒍᑦ.  

 
 
 


